
PARISTORIAS DE SANTU FRA NASSIU DE LACUNI

Santu Fra Nassiu de Lacuni fiat unu para legu de is Cappuccinus, adorau de totus po s'umilesa e
sa caridadi. Issu non sciat ni ligi e nimancu scriri ma fiat connotu po essi sabiu meda. At passau
totu sa vida sua in Casteddu pedendu sa limusina e donendu cunfortu, est stétiu beatificau in su
1940 de Papa Pio su de Xll e canonizau in su 1951.

Si contant paristorias meda de sa vida sua e de is miraculus chi at fatu. At biviu in Casteddu in su
cunventu de is cappuccinus in poberesa.

Una diri, parit, ca in s'interis ca fra Nassiu fiat torrendi a su cunventu, cun sa bértula prena de
limusinat, at atobiau unu maistu de muru ca fiat traballendi.

Su maistu de muru nd’arruit de su ponti giustu-giustu candu fiat passendi su Santu. Fra Nassiu,
in nomini de Deus non ddu lassat arrui e dd’aguantat in aera bolendu e currit a cunventu.

Candu arribat a cunventu andat anca su Guardianu e ddi prguntat s’autoritzatzioni de podi
acumpriri su miraculu.

Su Guardianu dd’arraspundit: “Ita bolit chi ddi neri fra Nassiu miu; imui su miraculu est bellu che
fatu, e de su restu deu non mi potzu oponni a sa voluntadi de Deus".

Aici fra Nassiu torrat currendi anca iat lassau su maistu de muru in aera e cumprit su miraculu
fadendi-ddu abasciai abellu-abellu cun grandu meravillia de totu sa citadi de Casteddu.

Is miraculus ca si contant de Santu fra Nassiu funt medas e sa genti ddus at pinnigaus in paricius
liburus. Custu Santu est adorau meda de is sardus, su corpus s’‘agatat me in su cunventu de is
cappuccinus e si podit fintzas bisitai in sa bidda de Lacuni sa domu innui est nasciu e su

santuariu de Santu fra Nassiu.

